KËRKESË PADI

Palë Paditëse: 
Shoqëria “MEDIA VIZION” sh.a me seli në Tiranë, Rr. “Don


   
Bosko”, Nr. 17, përfaqësuar nga Z. Genc Dulaku.
Palë e Paditur:
Autoriteti i Mediave Audiovizive (AMA), rruga “Abdi Toptani” Tiranë.
Objekti:

- Detyrimin e Palës së Paditur për të ndaluar procedurën e
 


garës së licensimit të rrjeteve kombëtare numerike të nisur me



Vendimin Nr. 29 datë 16.04.2015 të AMA.



- Marrjen e masës për sigurimin e padisë nëpërmjet Pezullimit 


të Vendimit Nr. 29 datë 16.04.2015 të AMA-s si dhe veprimeve 

të tjera administrative në zbatim të tij.
Baza Ligjore:
 - Nenet 7/a, 15, 17 e vijues, 28, 30/a të Ligjit Nr. 49/2012 “Për 



organizimin dhe funksionimin e Gjykatave Administrative dhe 



gjykimin e mosmarrëveshjeve administrative”.



- Nenet 11, 12, 13 të Kodit të Procedurave Administrative.
- Ligji Nr. 97/2013 “Për Mediat Audiovizive në Republikën e 

Shqipërisë”
DREJTUAR

GJYKATËS ADMINISTRATIVE TË SHKALLËS SË PARË
TIRANË
I Nderuar Kryetar!
Pala Paditëse është një Shoqëri e organizuar sipas legjislacionit shqiptar, e licencuar nga organet kompetente për të ushtruar veprimtari televizive, nëpërmjet televizionit Vizion Plus, duke qënë një nga Shoqëritë më serioze në treg. Si një prej Shoqërive lider në fushën e produkteve audiovizive ajo është udhëhequr vazhdimisht nga respektimi i ligjit dhe i konkurencës së ndershme.
Përmes njoftimit publik të publikuar në faqen zyrtare në web të AMA-s, jemi vënë në dijeni në lidhje me Vendimin Nr. 29 datë 16.04.2015 të Autoritetit të Mediave Audiovizive (AMA), për çeljen e garës së licensimit të rrjeteve kombëtare numerike. 

Sipas këtij njoftimi publik, rezulton se Pala e Paditur AMA ka ftuar të marrin pjesë në këtë “garë” subjektet Top Channel, Klan Tv, Digitalb, Supersport dhe Tring, duke përjashtuar Shoqërinë “Media Vizion” Sh.a nga kjo procedurë, tërësisht në kundërshtim me ligjin dhe me të gjithë veprimtarinë e kryer prej saj deri në këtë vendimmarrje në lidhje me këtë garë të ashtëquajtur “Beauty Contest”. 


Duke mos qënë dakort me këtë procedurë të ndjekur nga AMA, ju drejtuam asaj me Ankimin Administrativ Nr. 707 Prot datë 22.04.2015, ankim i cili nuk u mor parasysh prej saj, nëpërmjet Shkresës Nr. 678/1 datë 28.04.2015.
Siç kemi parashtruar edhe në ankimin administrativ, Vendimi objekt gjykimi paraqet probleme serioze kundërligjshmërie, për sa i përket si përfshirjes në garë të subjekteve që nuk përmbushin kriteret ligjore ashtu edhe lënies jashtë gare të Shoqërisë sonë, si një nga Shoqëritë që plotëson të gjitha kriteret për pjesmarrje në garë. 

Vendimi objekt ankimi është haptaz në kundërshtim me parashkimet e Nenit 139 të Ligjit 97/2013 “Për Mediat Audiovizive në Republikën e Shqipërisë”, ku përcaktohet se :

1. Licencat për rrjete kombëtare numerike:

b) AMA, bazuar në zhvillimet e tregut të transmetimeve audiovizive, përcakton operatorët  privatë historikë kombëtarë, si dhe operatorët ekzistues, me eksperiencë në transmetimet numerike, që ftohen të marrin pjesë në procedurën e përzgjedhjes, sipas beauty contest-it për rrjetet numerike kombëtare. 

Në kushtet kur Shoqëria “Media Vizion“ Sh.a: 

1. plotëson të gjitha kriteret ligjore të parashikuara në Nenin 139/1-b të Ligjit 97/2013 “Për Mediat Audiovizive në Republiken e Shqiperise”;
2. është i pari dhe i vetmi që, përmes Vendimit Nr. 670 date 23.01.2008, të Këshillit Kombëtar të Radios dhe Televizionit, sot Autoriteti i Mediave Audiovizive, ka marrë Licensën e parë për eksperimentimin e transmetimeve numerike (Vendimi bashkëngjitur) dhe si i tillë plotëson kriteret si Operator me Eksperiencë në transmetimet numerike tokësore”, madje në raport me operatorët e tjerë si të tillë, është i vetmi i cili ka pasur një Licensë të tillë nga KKRT;
3. është i licensuar si televizion Satelitor Kombëtar me Vendimin Nr. 677 datë 18.02.2008 (Vendimi bashkëngjitur); 

4. mbulimi me sinjal është në përputhje me parashikimet ligjore për televizionet Kombëtare;
5. ka qënë që nga viti 2009 në komunikim shkresor me AMA për garën e transmetimeve numerike, duke e ftuar atë si Operator Kombëtar, krahas Operatorëve të tjerë Kombëtar dhe platformave numerike;
6. në vitin 2013, ka qënë i ftuar si pjesëmarrës, si operator historik Kombëtar dhe gjatë periudhës prill-korrik 2013 ka zhvilluar disa tryeza konsultimi dhe dërguar kërkesa për mendime rreth Rregullores se Licensimit te Rrjeteve Numerike dhe Programeve te tyre, nëpërmjet procedurës së Beauty Contest,

çuditërisht konstatojmë se në mënyrë anti-ligjore madje në shkelje flagrante të Ligjit, me Vendimin Nr. 29 datë 16.04.2015 Shoqëria “Media Vizion” Sh.a është përjashtuar nga pjesëmarrja pa njoftim zyrtar dhe pa dhënë asnjë argument ligjor mbi këtë përjashtim.
Akoma më absurd është fakti që në vend të Shoqërisë sonë është thirrur në këtë procedurë subjekti Supersport Sh.a i cili aktualisht në raport me subjektet e tjera të ftuara paraqet këto pengesa ligjore:

a) ka qënë i pezulluar si subjekt në Qendrën Kombëtare të Regjistrimit (QKR), bashkëngjitur Ekstrakti Historik Web datë 21.04.2015 (moment i fillimit të procedurës dhe ftesës së AMA),

b) në vitin 2012 ky subjekt ka bërë kërkesë për pezullim licence pranë AMA-s.

c) në kundërshtim me Nenin 139 të Ligjit 97/2013 “Për Mediat Audivizive në Republikën e Shqipërisë” nuk ka platformë të vetën, por funksionon vetëm si operator programi. Praktikisht, Supersport nuk është rrjet numerik transmetimi, por thjesht një program i  palicensuar,

d) në kundërshtim të Nenit 62/3 të Ligjit 97/2013 “Për Mediat Audiovizive në Republikën e Shqipërisë” dhe Nenit 15 të Rregullores “Për Licensimin e Rrjeteve Numerike dhe Programeve të tyre, nëpërmjet procedurës së Beauty Contest”, Shoqëria Supersport Sh.a, zotërohet  në 100% të aksioneve të saj nga Digitalb Sh.a, duke shkelur kështu kriteret e kufizimit të pronësisë të parashikuar në dispozitat e sipërcituara në të cilat parashikohet në mënyrë ekspilicite se:

“Asnjë person fizik ose juridik, vendas ose i huaj, nuk mund të ketë më shumë se 40 për qind të kapitalit të përgjithshëm të shoqërisë aksionare, që zotëron një licencë kombëtare për  transmetimet audio ose një licencë kombëtare të transmetimit audioviziv”.

Pronësia e Shoqërisë “Digitalb” sh.a mbi 100% të aksioneve të Shoqërisë së pezulluar Supersport Sh.a dhe pjesëmarrja veçmas e këtyre dy shoqërive, në këtë procedurë të iniciuar nga AMA me Vendimin Nr. 29 datë 16.04.2015 (objekt i këtij gjykimi), përbëjnë një shkelje flagrante dhe mosrespektim të Nenit 62 të Ligjit 97/2013 “Për Mediat Audiovizive në Republikën e Shqipërisë” dhe të Ligjit Nr. 9121 datë 28.07.2003 “Për Mbrojtjen e Konkurrencës”, i ndryshuar.
Në mbrojtje të hapur të operatorit Supersport Sh.a, në Shkresën Nr. 678/1 datë 28.04.2015 të AMA-s, me anë të të cilës rrëzohet ankimi ynë administrativ, përcaktohet se: “Ky subjekt ushtron veprimtari private audiovizive në përputhje me dispozitat e Ligjit Nr. 97/2013 "Per Mediat Audiovizive në Republikën e Shqipërisë", sa i përket shlyerjes së detyrimeve financiare, respektimit të kërkesave teknike, programore etj ”. Por ky organ i administratës shtetërore harron se në Republikën e Shqipërisë nuk mund të ushtrosh aktivitet tregtar (siç është edhe veprimtaria në fushën audiovizive) nëse e ke pezulluar atë në QKR e për pasojë nuk mund të paguash as taksa, as të paraqesësh shkresë, për shkak të statusit si “I pezulluar” dhe sepse nuk ke as përfaqësues ligjor. Siç duket kjo e metë thelbësore është kërkuar menjëherë të riparohet nga Supersport Sh.a e cila pas datës 23.04.2015 ka emëruar administratorin dhe pas datës 24.04.2015 ka bërë ndryshimin e statusit nga “I pezulluar” në “Aktiv”. Një veprim I tillë është sa qesharak aq edhe në kundërshtim me ligjin. Për sa kohë nga AMA është ftuar në garë një subjekt inekzistent.
Të gjitha këto fakte, të cilat vërtetojnë kundërligjshmërinë e pjesëmarrjes së Supersport Sh.a në këtë procedurë, i janë bërë të ditura verbalisht Palës së Paditur në takimin e organizuar për këtë qëllim në datë 07 Prill 2015, në zyrat e saj, por nuk janë marë aspak parasysh dhe as nuk janë reflektuar zyrtarisht.

Në raport me këtë organ të administratës kemi vënë re, ndër të tjera, edhe mosrespektimin e disa prej parimeve themelore të administratës publike. Kështu, Parimi i barazisë dhe proporcionalitetit, i sanksionuar në Nenin 11 të Kodit të Procedurave Administrative, parashikon se organet e administratës publike detyrohen të vlerësojnë nëse është e mundur që qëllimi i kërkuar të realizohet me masa sa më pak represive, pa kompromentuar efektivitetin e tyre. Gjithashtu edhe Nenet 12 dhe 13 të Kodit të Procedurave Administrative që sanksionojnë parimet e drejtësisë dhe paanësise si dhe të bashkëpunimit të administratës me personat privatë, rezultojnë të parespektuar nga Pala e Paditur, për sa kohë vihen re shenja reale të anësisë së saj në raport me subjekte që janë tërësisht në shkelje të parashkimeve ligjore. Nga ana e Palës së Paditur po shkelen edhe parime themelore të sanksionuara në Nenin 54 të Ligjit 97/2013 si parimi i objektivitetit, transparences dhe mosdiskriminimit në dhënien e licensave kombëtare, duke vërejtur se edhe 5 frekuencat e orfuara në garë nuk janë të barabarta në kapacitet. Pikërisht një kërkim i tillë ishte edhe ai yni, drejtuar AMA-s për realizimin e një gare të drejtë, të barabartë e të ndershme dhe pa u nisur nga interesa të vogla e të ndikuara nga influenca momentale, gjë që nuk u mor parasysh prej saj duke rrëzuar çdo pretendim tonin.

Nga ana jonë, në mbështetje të Neneve 28 e vijues të Ligjit Nr.49/2012, në kërkesë – padi është kërkuar edhe Sigurimi i padisë nëpërmjet Pezullimit të Vendimit Nr. 29 datë 16.04.2015 të AMA-s si dhe veprimeve të tjera administrative në zbatim të tij. Një kërkim i tillë vjen si rrjedhojë e dyshimit serioz dhe të arsyeshëm se si pasojë e kohëzgjatjes së procesit, Shoqërisë sonë mund ti shkaktohet një dëm i konsiderueshëm e i pakthyeshëm, në kushtet e përfundimit të kësaj gare dhe shpalljen e fituesve, dukshëm të paracaktuar.

Për sa më sipër, duke qënë të bindur se nga veprimet e pales së Paditur veprimet e ndërrmara janë antiligjore, të cilat cënojnë drejtpërdrejt interesat e Shoqërisë tonë dhe procedurën në tërësi, kërkojmë nga Gjykata që në respektim të Ligjit 97/2013 “Për Mediat Audiovizive në Republikën e Shqipërisë“ dhe Rregullores Nr. 28 date 16.04.2015 “Për Licensimin e Rrjeteve Numerike dhe Programeve të tyre, nëpërmjet procedurës së Beauty Contest”, Ligjit Nr. 49/2012 të vendosë fillimisht për Pezullimin e Vendimit Nr. 29 datë 16.04.2015 të AMA-s si dhe veprimeve të tjera administrative në zbatim të tij e pasi të shqyrtojë të gjithë argumentat tona të vendosë për Detyrimin e Palës së Paditur për të ndaluar procedurën e garës së licensimit të rrjeteve kombëtare numerike të nisur me Vendimin Nr. 29 datë 16.04.2015 të AMA.
PALA PADITËSE

Shoqëria “MEDIA VIZION” Sh.a
Përfaqësues Ligjor
Z. Genc Dulaku

